
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆԿԱՌԱՎԱՐՈՒԹՅԱՆ
ՈՐՈՇՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012ԹՎԱԿԱՆԻ ՆՈՅԵՄԲԵՐԻ 1-Ի № 1371-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ և ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հիմք ընդունելով «Հսկիչ նշանների (դրոշմապիտակների) միջոցով մագնիսական, օպտիկական, թվային, լազերային և ցանկացած այլ տիպի էլեկտրոնային կրիչների պարտադիր դրոշմավորման մասին» Հայաստանի Հանրապետության օրենքի 6-րդ հոդվածի 2-րդ մասի 4-րդ կետը և «Իրավական ակտերի մասին» Հայաստանի Հանրապետության օրենքի 70-րդ հոդվածի 1-ին մասը` Հայաստանի Հանրապետության կառավարությունը ո ր ո շ ո ւ մ է.

1. Հայաստանի Հանրապետության կառավարության 2012 թվականի նոյեմբերի 1-ի «Մագնիսական, օպտիկական, թվային, լազերային և ցանկացած այլ տիպի էլեկտրոնային կրիչների արտադրության կամ ներմուծման իրավունքը հաստատող տեղեկանք (հավաստագիր) տալու կարգը հաստատելու մասին» N 1371-Ն որոշման հավելվածում (այսուհետ` հավելված) կատարել հետևյալ փոփոխություններն ու լրացումները`

1) 3-րդ կետը շարադրել հետևյալ խմբագրությամբ.

«3. Հայաստանի Հանրապետության տարածքում կրիչներ արտադրելու համար կրիչներ արտադրող սուբյեկտը դիմումին կից ներկայացնում է տվյալ կրիչի վրա ամրագրման ենթակա հեղինակային իրավունքի յուրաքանչյուր օբյեկտի և հարակից իրավունքի յուրաքանչյուր օբյեկտի (այսուհետ դրանցից յուրաքանչյուրը նաև` օբյեկտ) իրավատիրոջ հետ «Հեղինակային իրավունքի և հարակից իրավունքների մասին» Հայաստանի Հանրապետության օրենքով (այսուհետ` օրենք) նախատեսված պահանջներին համապատասխան կնքված պայմանագրի պատճենը: Ընդ որում, եթե հեղինակային իրավունքի օբյեկտի իրավատերը դրա հեղինակը չէ, ապա ներկայացվում է նաև իրավատիրոջ իրավունքը հաստատող փաստաթղթի (պայմանագիր, իրավահաջորդությունը հաստատող փաստաթուղթ, դատարանի օրինական ուժի մեջ մտած վճիռ և այլն) պատճենը:»:

2) 4-րդ կետը շարադրել հետևյալ խմբագրությամբ.

«4. Այն դեպքում, երբ կրիչների արտադրությունը պայմանավորված է արդեն ամրագրված օբյեկտի (օբյեկտների) վերարտադրությամբ, կրիչներ արտադրող սուբյեկտը դիմումին կից ներկայացնում է՝
ա) եթե վերարտադրման ենթակա է ամրագրված հնչյունագիր (ֆոնոգրամ)՝ դրա նկատմամբ հարակից իրավունքի իրավատիրոջ (հնչյունագրի առաջին ամրագրող կամ այլ անձ, որին օրենքով սահմանված կարգով փոխանցվել կամ անցել է հարակից իրավունքը) հետ կնքված թույլտվության պայմանագրի պատճենը՝ իր ամրագրած հնչյունագիրը վերարտադրելու մասին, համաձայն օրենքի 47-րդ հոդվածի, ինչպես նաև հնչյունագրի նկատմամբ իրավատիրոջ իրավունքը հաստատող փաստաթղթերի (հնչյունագրի առաջին ամրագրումն արտադրելու մասին պայմանագիր, իսկ օրենքով սահմանված կարգով այդ իրավունքն այլ անձի անցնելու կամ փոխանցվելու դեպքում՝ նաև դրա բոլոր հիմքերը) պատճենները.

բ) եթե վերարտադրման ենթակա է  ֆիլմ կամ տեսալսողական այլ ստեղծագործություն՝ դրա իրավատիրոջ (առաջին ամրագրման արտադրող կամ այլ անձ, որին օրենքով սահմանված կարգով փոխանցվել կամ անցել է համապատասխան ֆիլմի կամ տեսալսողական այլ ստեղծագործության նկատմամբ իրավունքը) հետ կնքված թույլտվության պայմանագրի պատճենը՝ տվյալ ֆիլմը կամ տեսալսողական այլ ստեղծագործությունը վերարտադրելու մասին, համաձայն օրենքի 49-րդ հոդվածի, ինչպես նաև ֆիլմի կամ  տեսալսողական այլ ստեղծագործության նկատմամբ դրա իրավատիրոջ իրավունքը հաստատող փաստաթղթերի (ֆիլմի կամ  տեսալսողական այլ ստեղծագործության առաջին ամրագրումն արտադրելու մասին պայմանագիր, իսկ օրենքով սահմանված կարգով այդ իրավունքն այլ անձի անցնելու կամ փոխանցվելու դեպքում՝ նաև դրա բոլոր հիմքերը) պատճենները.

գ) եթե վերարտադրման ենթակա է հեղինակային իրավունքի ամրագրված այլ օբյեկտ (օրինակ՝ համակարգչային ծրագիր, խաղ)՝ դրա իրավատիրոջ (հեղինակ կամ այլ անձ, որին օրենքով սահմանված կարգով փոխանցվել կամ անցել է տվյալ օբյեկտի նկատմամբ հեղինակային իրավունքը) հետկնքված թույլտվության պայմանագրի պատճենը՝ հեղինակային իրավունքի ամրագրված այլ օբյեկտը վերարտադրելու և տարածելու մասին, համաձայն օրենքի 35-րդ հոդվածի, ինչպես նաև համակարգչային ծրագրի նկատմամբ իրավունքը հաստատող փաստաթղթերի (օրենքով սահմանված կարգով այդ իրավունքն անցնելու կամ փոխանցվելու բոլոր հիմքերը) պատճենները, եթե որպես իրավատեր հանդես է  գալիս անձ, որը ծրագրի հեղինակը կամ սկզբնական իրավատերը չէ.

դ) եթե վերարտադրման ենթակա է ամրագրված տվյալների բազա կամ դրա էական մաս՝ տվյալների բազայի իրավատիրոջ (տվյալների բազա պատրաստող կամ այլ անձ, որին օրենքով սահմանված կարգով փոխանցվել կամ անցել է հարակից իրավունքը) հետ կնքված թույլտվության պայմանագրի պատճենը՝ տվյալների բազան, կամ համապատասխան դեպքում՝ դրա էական մասը  վերարտադրելու և տարածելու մասին, համաձայն օրենքի 59-րդ հոդվածի, ինչպես նաև տվյալների բազայի նկատմամբ իրավունքը հաստատող փաստաթղթերի (տվյալների բազայի պատրաստման մասին պայմանագիր կամ օրենքով սահմանված կարգով այդ իրավունքն անցնելու կամ փոխանցվելու բոլոր հիմքերը) պատճենները.

ե) եթե սույն կետի «ա»-«դ» ենթակետերում նշված կրիչներ արտադրող սուբյեկտը նաև վերարտադրման ենթակա օբյեկտի իրավատերն է, ապա համապատասխան պայմանագրի պատճենի փոխարեն դիմումին կից ներկայացնում է տվյալ օբյեկտի նկատմամբ իր իրավունքը հաստատող փաստաթղթերի (պայմանագիր կամ օրենքով սահմանված կարգով այդ իրավունքն անցնելու կամ փոխանցվելու բոլոր հիմքերը) պատճենները:»:

4) 5-րդ կետը շարադրել հետևյալ խմբագրությամբ.

«5. Ամրագրված օբյեկտների կրիչները Հայաստանի Հանրապետության տարածք ներմուծելու համար կրիչներ ներմուծող սուբյեկտը դիմումին կից ներկայացնում է տվյալ կրիչներն արտադրողի կամ այդ կրիչները վաճառողի հետ կնքված պայմանագրի պատճենը։
5) 7-րդ կետում «այն ստանալու օրվանից մեկ աշխատանքային օրվա ընթացքում`» բառերը փոխարինել «այն ստանալու օրվանից հինգ աշխատանքային օրվա ընթացքում`» բառերով:

2. Մինչև 2012 թվականի նոյեմբերի 15-ը Հայաստանի Հանրապետություն ներ​մուծ​​ված կամ Հայաստանի Հանրապետությունում արտադրված, սակայն չդրոշ​մա​վոր​ված և չիրացված կրիչների (այսուհետ` չիրացված կրիչներ) քանակությունն արձանագրելու նպատակով տնտեսավարող սուբ​յեկտները դիմում են Հայաստանի Հան​րա​պե​տու​թյան կառավարությանն առընթեր պետա​կան եկամուտների կոմիտեի համապատասխան տարածքային մարմնին, որը դիմումն ստանալուց հետո 5 աշխատանքային օրվա ընթացքում իրականացնում է չիրացված կրիչների գույքագրում` կազմելով համապատասխան արձանագրություն, որն ստորագրվում է գույքագրումն իրակնացնող հարկային ծառայողների և տնտեսավարող սուբյեկտի ներկայացուցչի կողմից: 

3. Չիրացված կրիչների համար հսկիչ դրոշ​մա​պի​տակներ տրամադրելու համար արտադրման կամ ներմուծման իրավունքը հաստա​տող տեղեկանքը տրվում է գործակալություն ներկայացված դիմումի հիման վրա, որին կցվում են`

դիմումատուի հայտա​րա​րու​թյունն այն մասին, որ կրիչ​ները տնտեսական շրջա​նա​ռության մեջ են դրվում առանց համա​պատասխան իրա​վա​տե​րերի իրավունքների խախտման,

սույն որոշման 2-րդ կետով սահմանված կարգով Հայաստանի Հանրապետության կառավարությանն առընթեր պետական եկամուտների կոմիտեի կողմից կատարված գույքագրման արդյունքում կազմված արձանագրության պատճենը:

4. Սույն որոշման 3-րդ կետի համաձայն դիմումները կարող են ներկայացվել սույն 

որոշումն ուժի մեջ մտնելու օրվանից մեկամսյա ժամկետում:

5. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՆՈՅԵՄԲԵՐԻ 1-Ի № 1371-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ և ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ  ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՄԱՍԻՆ
1. Անհրաժեշտությունը

  Հայաստանի Հանրապետության կառավարության  որոշման նախագիծը «Հայաստանի Հանրապետության կառավարության 2012 թվականի նոյեմբերի 1-ի «Մագնիսական, օպտիկական, թվային, լազերային և ցանկացած այլ տիպի էլեկտրոնային կրիչների արտադրության կամ ներմուծման իրավունքը հաստատող տեղեկանք (հավաստագիր) տալու կարգը հաստատելու մասին» N 1371-Ն որոշմամբ հաստատված  հավելվածում   փոփոխություններ ու լրացումներ կատարելու մասին» պայմանավորված է որոշման գործնական կիրառման ընթացքում ի հայտ եկած դժվարությունները վերացնելու ու տարընթերցումները հստակեցնելու, անհիմն և անհարկի բողոքները կանխելու, ինչպես նաև կրիչների արտադրման/ներմուծման իրավունքը հաստատող տեղեկանք ստանալու համար ներկայացվող պայմանագրերի համապատասխանությունը «Հեղինակային իրավունքի և հարակից իրավունքների մասին» Հայաստանի Հանրապետության օրենքի պահանջներին ապահովելու նպատակով:

2. Ընթացիկ իրավիճակը և խնդիրները

Կարևոր խնդիր է հանդիսանում կրիչների արտադրման/ներմուծման իրավունքը հաստատող տեղեկանք ստանալու համար ներկայացվող պայմանագրերի համապատասխանությունը «Հեղինակային իրավունքի և հարակից իրավունքների մասին» Հայաստանի Հանրապետության օրենքի պահանջներին ապահովումը, ինչին կնպաստի սույն որոշման ընդունումը:

3. Տվյալ բնագավառում իրականացվող քաղաքականությունը

Նախագծի 1 կետի 1)-ին ենթակետով հստակեցվել են հավելվածի 3-րդ կետի պահանջները. այն ներկայացվել է նոր խմբագրությամբ, հստակեցվել են ներկայացվող պայմանագրերն ըստ համապատասխան դեպքերի՝ կոնկրետ ստեղծագործության նկատմամբ կոնկրետ իրավունքները երրորդ անձանց զիջելու, ինչպես նաև ստեղծագործության օգտագործման թույլտվություն տալու դեպքերը:

2)-րդ ենթակետով ներկայացվել է հավելվածի 4-րդ կետը նոր խմբագրությամբ. ներկայացվել են արդեն արտադրված օբյեկտների ա), բ), գ), դ), ե) կետերում նշված վերարտադրության կոնկրետ դեպքերը և այն համապատասխան պայմանագրերը, որոնք անհրաժեշտ են հնչյունագրի, ֆիլմի, համակարգչային ծրագրերի, տվյալների բազաների օրինակները վերարտադրելու համար:
3)-րդ ենթակետով հստակեցվել է 5-րդ կետը, որը ներկայացվել է նոր խմբագրությամբ և հստակեցնում է կրիչների ներմուծման համար պահանջվող փաստաթղթերի ցանկը, որոնք կհաստատեն ներմուծման օրինականությունը, այն է՝   կրիչներն օրինական արտադրողի կամ նրա կրիչները վաճառողի հետ   կնքված պայմանագրի պատճենը:

4)-րդ ենթակետով երկարաձգվել է տեղեկանք տրամադրելու համար հավելվածի 7-րդ կետում նախատեսված՝ դիմումների քննարկման ժամկետը մինչև հինգ օր՝ հաշվի առնելով միաժամանակ ներկայացված փաստաթղթերի քանակը և գործնականում սահմանված մեկօրյա ժամկետի անբավարար լինելը: 

Նախագծի 2-րդ կետով հնարավորություն է տրվում տնտեսվարող սուբյեկտներին կարգավորելու  մինչև 2012 թվականի նոյեմբերի 15-ը Հայաստանի Հանրապետություն ներ​մուծված կամ Հայաստանի Հանրապետությունում արտադրված, սակայն չդրոշմավորված և չիրացված կրիչների հարցը՝ դրանք Հայաստանի Հանրապետության կառավարությանն առընթեր պետա​կան եկամուտների կոմիտեի համապատասխան տարածքային մարմին ներկայացված դիմումների հիման վրա գույքագրելու միջոցով որպես չիրացված կրիչներ: 

Նախագծի 3-րդ կետով չիրացված կրիչների համար հսկիչ դրոշմապիտակներ ստանալու նպատակով արտադրման կամ ներմուծման իրավունքը հաստատող տեղեկանքը տրվում է գործակալություն ներկայացված դիմումի հիման վրա գույքագրման արձանագրության պատճենի և դիմումատուի՝ հայտարարության հետ միասին այն մասին, որ չեն խախտվել իրավատերերի իրավունքները:

Նախագծի 4-րդ կետը սահմանում է չդրոշմավորված և չիրացված կրիչների համար դիմումների ներկայացման մեկամսյա ժամկետ: 
4. Կարգավորման նպատակը և բնույթը  

Նախագիծը նպատակ ունի վերացնել որոշման գործնական կիրառման ընթացքում ի հայտ եկած դժվարությունները, հստակեցնել տարընթերցումները, կանխել անհիմն և անհարկի բողոքները, ապահովել կրիչների արտադրման/ներմուծման իրավունքը հաստատող տեղեկանք ստանալու համար ներկայացվող պայմանագրերի համապատասխանությունը «Հեղինակային իրավունքի և հարակից իրավունքների մասին» Հայաստանի Հանրապետության օրենքի պահանջներին:

5. Նախագծի մշակման գործընթացում ներգրավված ինստիտուտները և անձինք

Նախագիծը մշակվել է Հայաստանի Հանրապետության էկոնոմիկայի նախարարության մտավոր սեփականության գործակալության և որակի ենթակառուցվածքների վարչություն աշխատակիցների մասնակցությամբ:

6. Ակնկալվող արդյունքը

Որոշման գործնական կիրառման ընթացքում ի հայտ եկած դժվարությունների վերացում, տարընթերցումների հստակեցում,  անհիմն և անհարկի բողոքները կանխում:

7. Այլ տեղեկություններ (եթե այդպիսիք առկա են)
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

ԷԿՈՆՈՄԻԿԱՅԻ ՆԱԽԱՐԱՐ                                          ՏԻԳՐԱՆ ԴԱՎԹՅԱՆ

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՆՈՅԵՄԲԵՐԻ 1-Ի № 1371-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ   ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

Հայաստանի Հանրապետության կառավարության 2012 թվականի նոյեմբերի 1-ի N 1371-Ն որոշման հավելվածում փոփոխություններ ու լրացումներ կատարելու վերաբերյալ ՀՀ կառավարության որոշման ընդունման հետ կապված այլ իրավական ակտերի ընդունման անհրաժեշտություն չի առաջանում:

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ՆՈՅԵՄԲԵՐԻ 1-Ի № 1371-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության կառավարության 2012 թվականի նոյեմբերի 1-ի N 1371-Ն որոշման հավելվածում փոփոխություններ ու լրացումներ կատարելու վերաբերյալ»  ՀՀ կառավարության որոշումն ընդունելու կապակցությամբ պետական բյուջեում (կամ տեղական ինքնակառավարման մարմնի բյուջեում) ծախսերի կամ եկամուտների ավելացում կամ նվազեցում չի նախատեսվում:

ՏԵՂԵԿԱՆՔ

ԻՐԱՎԱԿԱՆ ԱԿՏԻ ՆԱԽԱԳԾՄԱՆԸ ԵՎ ՔՆՆԱՐԿՄԱՆԸ ՀԱՍԱՐԱԿՈՒԹՅԱՆ ՄԱՍՆԱԿՑՈՒԹՅԱՆ ՄԱՍԻՆ

1. Հասարակությանը նախագծի վերաբերյալ իրազեկումը

Հասարակությանը նախագծի վերաբերյալ իրազեկում չի պահանջվում:

2. Հասարակության մասնակցությունը նախագծմանը և/կամ քննարկումներին

Հասարակության մասնակցություն որոշման նախագծմանը և/կամ քննարկումներին չի նախատեսվում:

3. Այլ տեղեկություններ (եթե այդպիսիք առկա են)

